
ЗАСГИЙН ГАЗРЫН МӨРИЙН ХӨТӨЛБӨРИЙН ТӨСӨЛ

  Засгийн газрын 2008-2012 оны  үйл ажиллагааны хөтөлбөрийн төслийн талаарх танилцуулга    

  Мөрийн хөтөлбөрийн төслийг бүрэн эхээр нь энд дарж  татаж авна уу.        

  Монгол Улсын Засгийн газрын тухай хуулийн 26 дугаар зүйлийн 7-д заасны дагуу Засгийн газар бүрэн
эрхээ хэрэгжүүлж эхэлсэн өдрөөс хойш 60 хоногийн дотор багтаан тухайн бүрэн эрхийн хугацаанд
хэрэгжүүлэх үйл ажиллагааны хөтөлбөрөө боловсруулж, УИХ-д өргөн мэдүүлэх үүрэгтэй билээ.  
      

  Засгийн газар үйл ажиллагааны хөтөлбөрөө боловсруулахдаа УИХ-ын 2008  оны 12 тоот тогтоолоор
батлагдсан Монгол Улсын Мянганы хөгжлийн  зорилтод тулгуурласан Үндэсний хөгжлийн цогц бодлого,
МАХН, Ардчилсан  намуудын УИХ-ын сонгуулийн мөрийн хөтөлбөр, МАХН, Ардчилсан намын 
хооронд 2008 оны 9 дүгээр сарын 12-ний өдөр байгуулсан хамтын  ажиллагааны гэрээ болон хувийн
хэвшлийн байгууллагуудын төлөөллийн  санал, Монгол Улсын Засгийн газраас олон улсын
байгууллагуудтай өмнөх  жилүүдэд байгуулсан гэрээ, хэлэлцээр зэргийг үндэслэсэн болно.  
  
  Засгийн газрын үйл ажиллагааны хөтөлбөр нь улс орны нийгэм, эдийн  засаг, улс төр, байгаль орчин, бүс
нутгийн хөгжил болон нийгмийн бүхий  л бүлэг давхаргын асуудлыг хамарсан байх шаардлагатай бөгөөд
үүнд  нийцүүлэн хүүхэд, залуучууд, эмэгтэйчүүд, ахмад настан, хөгжлийн  бэрхшээлтэй иргэд, хөдөлмөр
эрхлэгчид  зэрэг нийгмийн бүх давхаргын  өмнө тавигдаж байгаа зорилтыг өргөн хүрээгээр хамруулан
тусгахыг  эрмэлзсэн болно. 
  
  Засгийн газрын үйл ажиллагааны энэ удаагийн хөтөлбөр нь зөвхөн өөрийн  эх орондоо оршин сууж
байгаа Монгол Улсын иргэдийн нийгэм, эдийн  засгийн асуудлаас гадна хилийн чанадад оршин сууж,
сурч, хөдөлмөрлөж  байгаа иргэдийнхээ өмнө тулгамдаж байгаа зарим асуудлыг шийдвэрлэх,  зохицуулах
зорилтыг анхлан тусгасан юм.  
  
  Засгийн газрын үйл ажиллагааны хөтөлбөрт:  
  
  •    Засгийн газрын бодлогын зорилтууд болон зорилтыг хэрэгжүүлэх арга хэмжээг зааглан, ялгахыг
эрмэлзсэн,
  •    Хөтөлбөрийг хэрэгжүүлэх үндсэн арга зам, арга хэрэгсэл, хэрэгжилтийн явцад учирч болох эрсдэлийг
тооцсон,
  •    Тусгагдсан зорилт, арга хэмжээг хэрэгжүүлэхэд шаардагдах хөрөнгө,  санхүүгийн эх үүсвэрийг
урьдчилсан байдлаар тооцож тусгасан,
  •    Хувийн хэвшлийнхний ирэх жилүүдэд хэрэгжүүлэхээр тооцсон  зорилтууд, Засгийн газрын зүгээс Олон
улсын байгууллагууд, гадаад   орнуудтай хамтын ажиллагааны чиглэлээр өмнө байгуулсан гэрээ, төсөл, 
хөтөлбөрийн зорилт, арга хэмжээг уялдуулах, эдгээрийн хооронд холбоос  тогтоох оролдлогыг хийсэн
болно. 
   
  Үйл ажиллагааны хөтөлбөрийг боловсруулахдаа өмнөх жилүүдэд УИХ, Засгийн  газраас баримталж
ирсэн бодлого, баталсан хөтөлбөр, стратегийн баримт  бичиг, гэрээ, хэлэлцээрт тусгасан үндсэн зорилт,
бодлогыг  үргэлжлүүлэхийн хамт өөрчлөгдөж байгаа дэлхий ертөнц, олон улсын эдийн  засаг, санхүүгийн
байдал, байгаль цаг уурын өөрчлөлт зэрэгтэй уялдуулан  улс орны нийгэм, эдийн засаг, засаглалын үйл
ажиллагаа, байгаль орчин,  гадаад бодлогод тодорхой өөрчлөлт шинэчлэлт, шинэ хандлага шаардлагатай
 гэж үзлээ. 

  Монгол Улс 1990-ээд оноос хойш зах зээлийн эдийн засгийн тогтолцоонд  шилжихээр зорьж хөгжиж
ирсэн боловч өнөөг хүртэл эдийн засгийн гол  тулгуур болох үндсэн суурь зах зээлийн тогтолцоог зөв
зохистой  бүрдүүлээгүйн улмаас хүнсний хомсдол, үнийн өсөлт, ажилгүйдэл, ядуурал  зэрэг нийгэм, эдийн
засгийн тулгамдсан олон асуудлыг шуурхай, зөв арга  замаар шийдвэрлэж чадахгүй байна. Цаашид ч улс
орны өмнө тулгарч болох  нийгэм, эдийн засаг, байгаль орчин, улс төрийн олон асуудлыг дан ганц  төрийн
оролцоо зохицуулалтаар бус иргэний нийгмийн бүхий л  байгууллагуудын оролцоотойгоор, харилцан
зөвшилцөж, ярилцаж, ил тод  шийддэг байх, зах зээлийн эдийн засгийн тогтолцооны жам гольдролоор аж 
ахуйн үйл ажиллагааг хөгжүүлэхийн тулд эдийн засаг дахь төрийн оролцоог  аль болох багасгах, аж ахуйн
нэгж, байгууллага, төрийн бус байгууллага,  иргэд, өрх гэр бүлийн хүлээх үүрэг хариуцлагыг илүү
өндөржүүлэх  бодлогыг түлхүү баримталж, холбогдох зорилтуудыг үйл ажиллагааны  хөтөлбөрт 
тусгалаа.
  
  Монгол Улс цаашид зах зээлийн эдийн засгийн чиг баримжаатайгаар хөгжих  бодлогыг тууштай
баримталж байгаа, өнгөрсөн хугацаанд хувийн хэвшил  ихээхэн хөгжин бэхжиж, нийт эдийн засгийн 80
гаруй хувийг бүрдүүлэх  болсон тул улс орны хөгжлийн дунд, урт хугацааны зорилтыг тодорхойлоход 
юуны өмнө хувийн хэвшил, бизнес эрхлэгчдийнхээ санал бодол, бизнес  стратегийн төлөвлөгөөнд үндэслэх
учиртай гэж үзлээ. Ийм ч учраас  хөтөлбөр боловсруулахдаа юуны өмнө олон мянган үйлдвэрлэгч, бизнес
 эрхлэгчийг эгнээндээ нэгтгэсэн Монголын Үндэсний худалдаа, аж  үйлдвэрийн  танхим, Ажил олгогч
эздийн нэгдсэн холбоо зэрэг төрийн бус  байгууллагын саналыг авч хөтөлбөрт тусгасан болно.  
  
  УИХ-ын сонгуулийн явцад МАХН, Ардчилсан Нам болон бусад намууд  иргэдийнхээ ахуй амьжиргааг
дээшлүүлэхэд чиглэсэн томоохон зорилт, улс  орны хөгжлийг хурдасгах  үзэл баримтлалыг дэвшүүлэн
тавьж, улмаар УИХ-д  суудал бүхий МАХН, Ардчилсан нам хамтран ажиллах гэрээг 2008 оны 9  дүгээр
сарын 12-ний өдөр байгуулсан билээ. Хоёр намын энэхүү гэрээнд  намын сонгуулийн хөтөлбөрөөс утга
агуулгын хувьд ижил төстэй, давхцаж  байгаа зорилтуудыг нэгтгэн тусгаж, энэхүү гэрээнд тусгагдсан 65 
зорилтыг Засгийн газрын үйл ажиллагааны хөтөлбөрт бүрэн тусгасан болно.
  
  УИХ-ын 2008 оны намрын чуулганы нээлтийн хуралдаанд Монгол Улсын  Ерөнхийлөгч Н.Энхбаярын
хэлсэн үгэнд Засгийн газрын үйл ажиллагааны  хөтөлбөрт тусгагдах шаардлагатай зорилт, анхаарах
асуудал, хүрэх үр  дүнгийн талаар нэн тодорхой дурдсан бөгөөд Үндэсний хөгжлийн цогц  бодлогод 
тусгасан хөгжлийн нэг дэх үе шатны үндсэн гол зорилтууд  хөтөлбөрт бүрэн тусгалаа олох шаардлагатай
хэмээн илэрхийлснийг  анхааралдаа авч, Үндэсний хөгжлийн цогц бодлого ба Засгийн газрын үйл 
ажиллагааны хөтөлбөрийн зорилтууд харилцан нягт уялдсан байх, хүрэх үр  дүнтэй, тодорхой тооцоо
судалгаатай байхыг чухалчиллаа. 
  
  Монгол Улсын Засгийн газраас өмнөх жилүүдэд НҮБ, Дэлхийн банк, Азийн  хөгжлийн банк,  Европын
сэргээн босголт хөгжлийн банк, Европын холбоо   зэрэг олон улсын байгууллага, БНХАУ, ОХУ, Япон,
Герман болон бусад  улс  орон, АНУ-ын Мянганы сорилтын сан корпорацитай тодорхой салбар 
чиглэлүүдээр хамтын ажиллагааны гэрээ, хэлэлцээрийг байгуулан ажиллаж,  тусгагдсан зорилтыг
хэрэгжүүлж ирсэн билээ. 
  
  Эдгээрийн хэрэгжилтийг цаг хугацаанд нь зохион байгуулах,  Засгийн  газраас тавьж байгаа бодлогын
зорилтуудтай уялдуулах, гадаад, дотоод  хөрөнгийн эх үүсвэрийг тооцоолоход анхаарлаа. 
  
  Үйл ажиллагааны хөтөлбөр нь нэгд, Засгийн газрын ирэх жилүүдэд  хэрэгжүүлэх үйл ажиллагааны
зорилтуудыг тусгасан хөтөлбөрийн төсөл,  хоёрт уг хөтөлбөрт тусгагдсан зорилтуудыг хэрэгжүүлэх арга
хэмжээний  дэлгэрэнгүй төлөвлөгөө, гуравт, хөтөлбөрийг хэрэгжүүлэхэд шаардагдах  хөрөнгө, санхүүгийн
тооцоо гэсэн гурван үндсэн хэсгээс бүрдэх юм. 
  
  Монгол Улсын Засгийн газрын тухай хууль, УИХ-ын дэгийн тухай хуульд  заасны дагуу “Монгол Улсын
Засгийн газрын үйл ажиллагааны хөтөлбөр”-ийг  УИХ-аас батлан гаргамагц Засгийн газраас уг

хөтөлбөрийг хэрэгжүүлэх  арга хэмжээний төлөвлөгөөг  арга хэмжээ, хариуцах байгууллага, эзэн, 
хэрэгжүүлэх хугацаа, хүрэх үр дүн гэсэн дэлгэрэнгүй үзүүлэлтээр батлан,  улмаар хэрэгжилтийг нэн даруй
зохион байгуулж эхлэхээр төлөвлөсөн. 
  
  Хөтөлбөрийн төсөлд олон тооны томоохон төсөл, салбарын хөтөлбөрийг  хэрэгжүүлэхээр тусгасан
бөгөөд эдгээр нь зөвхөн ирэх дөрвөн жилд бус,  дараа дараагийн Засгийн газар ч үргэлжлүүлэн үр дүнд
хүргэх тул цаашид  хэрэгжүүлэх шаардлагатай гэж үзсэн бүхий л төсөл, хөтөлбөр, арга  хэмжээнд
шаардагдах хөрөнгө, санхүүгийн тооцоог нарийвчлан гаргахад  бэрхшээлтэй байсныг дурдах хэрэгтэй.  
  
  Засгийн газрын үйл ажиллагааны хөтөлбөрийг хэрэгжүүлэхэд шаардагдах  нийт хөрөнгө нь
ойролцоогоор 31,5-33,0 орчим триллион төгрөг гэж  тооцоолж байна.   хөрөнгийн тооцоог хавсаргав
  УИХ-ын 2008 оны хаврын чуулганаар батлан гаргасан 2009-2011 онуудын  төсвийн хүрээний тооцоо,
ирэх 4 жилийн макро эдийн засгийн ерөнхий  тойм, прогнозод үндэслэн тооцоолж үзэхэд хөтөлбөрийг
хэрэгжүүлэхэд  улсын төсөв, хөгжлийн сангаас санхүүжүүлэх боломжтой зарлага нь нийт  шаардагдаж буй
хөрөнгийн 27,0 орчим хувьтай тэнцэхээр байна. Үүнээс  гадна олон улсын болон дотоодын зах зээлд бонд
гаргах замаар шинэ эх  үүсвэрийг бий болгохоор тооцож үзэхэд нийт шаардлагатай хөрөнгийн 30,0  хувийг
улсын төсөв, хөгжлийн сангаас санхүүжүүлэх боломжтой гэж үзэж  байна.  
  Иймд үйл ажиллагааны хөтөлбөрийг санхүүжүүлэхэд шаардагдах нийт  хөрөнгийн зохистой харьцаа,
бүтцийг дараахь байдлаар хадгалах нь зүйтэй  гэж үзэж байна.                

      Хөрөнгийн эх үүсвэр, сурвалж 
     тэрбум төг           Зорилт болгон баримтлах бүтэц 
      \хувиар\ 
     Хөрөнгийн хэмжээ 
    
          1    Улсын төсөв, хөгжлийн сан  
        30,0  
        9,440.0     
          2    Хувийн хөрөнгө оруулалт 
      33,0 
      10,384.0     
          3    Гадаадын хөрөнгө оруулалт 
       30,0       9,440.0     
          4    Гадаадын зээл, тусламж        7,0 
      2,202.3     
          Дүн       100        31,500-33,000     
       

  
       
  Үүний тулд Засгийн газрын хөтөлбөрийг УИХ-аар батлагдан гарсны дараа  түүнд  тусгасан дэд бүтэц,
үйлдвэржүүлэлтийн чиглэлийн томоохон  төслүүдийн жагсаалтыг гаргаж, хувийн хэвшлийнхэн, хөрөнгө
оруулагчдад  танилцуулах, хэлэлцүүлэх үйл ажиллагааг зохион байгуулна. Мөн цаашид  томоохон
төслүүдийн ерөнхий төлөвлөгөө, ТЭЗҮ-ийг боловсруулах,  шаардагдах хөрөнгийг босгох, төслийг
хэрэгжүүлэх удирдлага, зохион  байгуулалтыг оновчтой шийдвэрлэх зэрэг алхмуудыг үе шаттайгаар 
хэрэгжүүлэх болно. 
      
  Хөтөлбөрт тусгасан зорилтыг хэрэгжүүлэхэд хувийн хэвшлийн хөрөнгө,  гадаад түншүүдийн зээл,
тусламж, гадаадын хөрөнгө оруулалт, улс, орон  нутгийн төсөв, Монгол Улсыг хөгжүүлэх сангийн хөрөнгө
болон бусад эх  үүсвэрийг ашиглана. Үүний дотор улсын төсөв, Монгол Улсыг хөгжүүлэх  сангийн
оролцоо нийт хөрөнгийн 30 хувиас хэтрүүлэхгүй байх бодлого  баримтлана. 

      Хөтөлбөрийг УИХ-ын чуулганаар хэлэлцүүлэх үед ч, батлан гаргасны  дараа хэрэгжүүлэх явцдаа ч
хөрөнгө санхүүгийн эх үүсвэр, түүнийг  хаанаас, ямар арга замаар бүрдүүлэх талаархи тооцоог улам бүр 
нарийвчлан хийж нягтлах, томоохон төсөл, хөтөлбөрийн ерөнхий  төлөвлөгөө, ТЭЗҮ-ийг богино хугацаанд
боловсруулан гаргах шаардлагатай  гэж  Засгийн газар үзэж байна. Түүнчлэн түүний  хэрэгжилтийг маш
сайн  удирдлага, менежментээр хангаж ажиллах, хүрэлцээтэй санхүүгийн эх  үүсвэрийг бүрдүүлэх зэрэг үе
шат болгоныг зөв зүйтэй төлөвлөж, шуурхай  ажиллахаас үр дүн нь хамаарна гэдгийг бид тооцоолж
байна. 
   
  Сүүлийн үед олон улсын санхүүгийн зах зээлд бий болсон хямрал, зэс, алт  зэрэг бүтээгдэхүүний үнэ
дэлхийн зах зээл дээр буурч байгаа зэрэг нь  энэ Засгийн газрын үйл ажиллагааны хөтөлбөрийг
хэрэгжүүлэхэд гарч болох  томоохон хүндрэл, эрсдлийг бий болгож байна. 
  
  Өнгөрсөн 2007 онд АНУ-ын орон сууцны моргэйжийн зах зээлийн хямралаас  үүдсэн санхүүгийн хямрал
2008 оны  хоёрдугаар хагас жилээс олон улсын  санхүүгийн зах зээлийн хямрал болон өргөжин тэлсээр
байна. Энэхүү  хямралын улмаас АНУ-д олон зуун хөрөнгө оруулалтын банкууд дампуураад  байгаа
бөгөөд хямралын нөлөө эдүгээ Европын болон бусад хөгжингүй улс  орнуудыг нэлэнхүйд нь хамарч,
улмаар 1929 оны Их хямралаас хойш дэлхий  нийтэд учирч байгаа хамгийн гүн гүнзгий, өргөн хүрээтэй
хямрал болох  хандлагатай байна. 
  Санхүүгийн хямралыг намжаах, хүрээг нь хязгаарлах зорилгоор олон улсын  банк, санхүүгийн
байгууллага, улс орнууд удаа дараагийн уулзалт,  ярилцлагыг зохион байгуулж байна. Тухайлбал: ОУВС,
Дэлхийн банкны  жилийн уулзалт, Европын холбооны уулзалт, Ази Европын дээд хэмжээний  уулзалтаар
уг асуудлыг хэлэлцсэн бол удахгүй Вашингтон хотноо хөгжингүй  болон хөгжиж байгаа том 20 орны
тэргүүн нар олон улсын санхүүгийн зах  зээлийн хямралыг хэрхэн таслан зогсоох, даван туулах талаар 
зөвлөлдөхөөр төлөвлөөд байна. 
  Хямралын улмаас хөгжингүй улс орнуудын эдийн засгийн өсөлт саарч,  түүхий эдийн үнэ ханш ихээхэн
унаж байгаа бол ирэх 2009 онд дэлхий  нийтийн эдийн засгийн өсөлт мөн буурч 3,0 -2,4 хувьд хүрэх
магадлалтай,  харин Европын бүс нутагт эдийн засгийн өсөлт 1,3 хувиас эрс саарч -0,2  хувьд хүрэх
төлөвтэй гэж олон улсын байгууллагын шинжээчид таамаглаж  байна. 
  Санхүүгийн хямрал Азийн улс орнуудад ч нөлөөлж байгаа бөгөөд Япон улсын  банк, санхүүгийн
байгууллагад хүчтэй нөлөөлж байгаа бол харин одоогоор  БНХАУ-ын эдийн засагт харьцангуй бага нөлөө
үзүүлж байна.  БНХАУ-ын  2008 оны 3 дугаар улирлын дүнгээр эдийн засгийн өсөлт нь бага  хэмжээгээр
саарч 9,0 хувь болсон нь хөрш орнуудын эдийн засагт цаашид  таагүй нөлөө үзүүлж болзошгүй юм. 
БНХАУ-ын банк, санхүүгийн төв  байгууллагын удирдлагууд олон улсын санхүүгийн зах зээлийн
хямралаас  урьдчилан сэргийлэх арга хэмжээг авах зайлшгүй шаардлагатай гэж үзэж,  Засгийн газрын
хэрэглээг нэмэгдүүлэх, төвбанкны бодлогын хүүгээ  бууруулах зэрэг арга хэмжээ авч байна. 
  БНСУ-ын Төв банкны удирдлага 2008 оны 10 дугаар сард бодлогын хүүгээ  5,25 хувиас хоёр удаагийн
арга хэмжээгээр 4,25 хувьд хүргэж бууруулах  арга хэмжээ авч, эдийн засгийн өсөлтийг дэмжих, хөрөнгө
оруулалтыг  урамшуулах оролдлого хийж байна. 
  
  Монгол Улсын Засгийн газрын зүгээс ч олон улсын санхүүгийн зах зээлд  үүсээд байгаа хямралт байдлыг
тухай бүр нь анхааралтай судлан, ажиглаж  байгаа бөгөөд уг хямралын үр дагавар манай улсын
санхүүгийн зах зээл,  эдийн засагт сөрөг нөлөө үзүүлэхээс урьдчилан сэргийлэх зорилгоор авах  арга
хэмжээний төлөвлөгөөг боловсруулан гаргаад ажиллаж байна. Уг  төлөвлөгөөний дагуу банк, санхүүгийн
зах зээлийг бэхжүүлэх,  тогтворжуулахад нэн шаардлагатай байгаа багц хуулийг боловсруулан УИХ-д 
өргөн мэдүүлэх, яаралтай нөхцөл байдал үүссэн үед авах арга хэмжээний  төлөвлөгөө боловсруулах, дунд
хугацааны санхүүгийн салбарын хөтөлбөрийг  гаргах зэрэг арга хэмжээ авч байна. 
      
  Хэдий дэлхий дахины санхүүгийн нөхцөл байдал ийм байгаа боловч Засгийн  газар энэхүү үйл
ажиллагааны хөтөлбөрийг хэрэгжүүлэхэд бүхий л арга  зам, нөөц боломжийг дайчлан ажиллах болно. 

Монгол Улсын Засгийн газрын вэб сайт
ЗАСГИЙН ГАЗРЫН МӨРИЙН ХӨТӨЛБӨРИЙН ТӨСӨЛ

  Хөтөлбөрийг төлөвлөсөн цаг хугацаанд нь багтаан, үр дүнтэй амжилттай  хэрэгжүүлэхийн тулд зөвхөн
УИХ, Засгийн газар, яамдууд дангаараа  ажиллах бус хөтөлбөрт тусгагдсан зорилт, арга хэмжээ тус
бүрийг хувийн  хэвшил, төрийн бус байгууллага, олон улсын банк, санхүүгийн  байгууллага, түншлэгчид,
гадаадын хөрөнгө оруулагч, ард иргэдтэйгээ  сайтар зөвлөлдөж, тэдний санаачлага, идэвхтэй
оролцоотойгоор  хэрэгжүүлэх боломжтой гэдгийг бид онцгой анхаарч ажиллах болно. 
  
  Үйл ажиллагааны хөтөлбөрийг хэрэгжүүлэх явцад ойрын жилүүдэд (эхний 1-2  жилд) шинээр
боловсруулах шаардлагатай гэж үзсэн томоохон төсөл,  хөтөлбөрийн нэрийг  төсөлд хавсаргасан болно. 
        

  Мөрийн хөтөлбөрийн төслийг бүрэн эхээр нь энд дарж  татаж авна уу.        

